
ថ្ងៃទី ១៦ ខែ កុម្ភៈ ឆ្នាំ ២០១២
សម័យប្រជុំលើកទី ៦៦
ចំណុចរបៀបវារៈទី ៦៤
សេចក្តីសម្រេចចិត្ត ដែលអនុម័តដោយមហាសន្និបាត
(ស្តីពីរបាយការណ៍របស់គណៈកម្មាធិការទីបី (A/66/457)
៦៦/១៣៧. សេចក្តីប្រកាសស្តីពីការអប់រំ និងបណ្តុះបណ្តាលសិទ្ធិមនុស្ស នៃអង្គការសហប្រជាជាតិ
មហាសន្និបាត 
ដោយស្វាគមន៍ចំពោះការអនុម័តរបស់ក្រុបប្រឹក្សាសិទ្ធិមនុស្ស លើសេចក្តីប្រកាសស្តីពីការអប់រំ និងបណ្តុះ-  បណ្តាលសិទ្ធិមនុស្ស តាមសេចក្តីសម្រេចចិត្តរបស់ខ្លួនលេខ ១៦/១ ចុះថ្ងៃទី ២៣ ខែ មីនា ឆ្នាំ ២០១១
 
១. អនុម័ត សេចក្តីប្រកាសស្តីពីការអប់រំ និងបណ្តុះបណ្តាលសិទ្ធិមនុស្ស នៃអង្គការសហប្រជាជាតិ ដែលបញ្ចូល ជាឧបសម្ព័ន្ធនៃសេចក្តីសម្រេចចិត្តបច្ចុប្បន្ន ។
២. សុំឲ្យ រដ្ឋាភិបាល ទីភ្នាក់ងារ និងអង្គការដែលស្ថិតនៅក្នុងប្រព័ន្ធសហប្រជាជាតិ និង អង្គការអន្តររដ្ឋាភិបាល និងអង្គការមិនមែនរដ្ឋាភិបាល បង្កើនកិច្ចខិតខំប្រឹងប្រែងផ្សព្វផ្សាយសេចក្តីប្រកាសនេះ និងលើកកម្ពស់ការគោរពជា សកល និងការស្វែងយល់អំពីការគោរពជាសកលនោះ ហើយ ស្នើសុំឲ្យអគ្កលេខាធិការអង្គការសហប្រជាជាតិ ដាក់ បញ្ចូលខ្លឹមសារនៃសេចក្តីប្រកាសនេះទៅក្នុងអត្ថបទបោះពុម្ពផ្សាយលើកក្រោយស្តីពីសិទ្ធិមនុស្សៈ កម្រងឯកសារ លិខិតុបករណ៍អន្តរជាតិ ។   
កិច្ចប្រជុំពេញអង្គលើកទី ៨៩

ថ្ងែទី ១៩ ខែ ធ្នូ ឆ្នាំ ២០១១ 
ឧបសម្ព័ន្ធ
សេចក្តីប្រកាសស្តីពីការអប់រំ និងបណ្តុះបណ្តាលសិទ្ធិមនុស្សនៃអង្គការ សហប្រជាជាតិ
មហាសន្និបាត
ដោយបញ្ជាក់ឡើងវិញ នូវគោលបំណង និងគោលការណ៍ នៃធម្មនុញ្ញអង្គការសហប្រជាជាតិ ចំពោះការលើក កម្ពស់ និងការលើកទឹកចិត្ត ដល់ការគោរពសិទ្ធិមនុស្ស និងសេរីភាពជាមូលដ្ឋានទាំងអស់ សម្រាប់ទាំងអស់គ្នា ដោយ មិនបែងចែកជាតិសាសន៍ ភេទ ភាសា ឬសាសនា
ដោយបញ្ជាក់ឡើងវិញផងដែរថា រាល់បុគ្គល និងរាល់អង្គការផ្លូវការដែលជាមែកធាងនៃសង្គម ត្រូវតស៊ូព្យាយាម តាមការបង្រៀន និងអប់រំ ដើម្បីលើកកម្ពស់ការគោរពសិទ្ធិមនុស្ស និងសេរីភាពជាមូលដ្ឋាន
ដោយបញ្ជាក់បន្ថែមឡើងវិញ ថា មនុស្សរាល់រូប មានសិទ្ធិទទួលបានការអប់រំ ហើយ ការអប់រំ ត្រូវតំរង់ទិសទៅរក​ការអភិវឌ្ឍពេញលេញនូវបុគ្គលិកលក្ខណៈរបស់មនុស្ស និងការមានអារម្មណ៍ចំពោះសេចក្តីថ្លៃថ្នូររបស់ខ្លួន ជួយឲ្យ មនុស្សគ្រប់រូបបានចូលរួមប្រកបដោយប្រសិទ្ធភាពនៅក្នុងសង្គមមួយដែលមានសេរីភាព និងលើកកម្ពស់ការស្វែងយល់ ការអត់អោន និងមិត្តភាព ក្នុងចំណោមប្រជាជាតិ និងក្រុមជាតិសាសន៍ ក្រុមជនជាតិភាគតិច ឬក្រុមសាសនាទាំងអស់ និងធ្វើឲ្យជឿនលឿនទៅមុខនូវសកម្មភាពរបស់អង្គការសហប្រជាជាតិលើផ្នែកថែរក្សាសន្តិភាព សន្តិសុខ និងការលើក កម្ពស់ការអភិវឌ្ឍ និងសិទ្ធិមនុស្ស ។
ដោយបញ្ជាក់ឡើងវិញ ថា រដ្ឋ មានករណីយកិច្ចធានាថា ការអប់រំ ត្រូវមានគោលបំណងពង្រឹងការ​គោរព​សិទ្ធិ មនុស្ស និងសេរីភាពជាមូលដ្ឋាន ដូចមានចែងនៅក្នុងសេចក្តីប្រកាសជាសកលស្តីពីសិទ្ធិមនុស្ស
 កតិកាសញ្ញាអន្តរជាតិ ស្តីពីសិទ្ធិសេដ្ឋកិច្ច សង្គមកិច្ច និងវប្បធម៌
 និងនៅក្នុងលិខិតុបករណ៍សិទ្ធិមនុស្សផ្សេងទៀត ។
ដោយទទួលស្គាល់ការពិតចំពោះសារៈសំខាន់ជាគ្រឹះនៃការអប់រំ និងបណ្តុះបណ្តាលសិទ្ធិមុស្ស ដែលរួមចំណែក ក្នុងការលើកកម្ពស់ ការការពារ និងការសម្រេចបានប្រកបដោយប្រសិទ្ធភាពនូវសិទ្ធិមនុស្សទាំងអស់ ។
ដោយបញ្ជាក់ឡើងវិញ អំពីការអំពាវនាវរបស់សន្និសីទពិភពលោកស្តីពីសិទ្ធិមនុស្ស ដែលត្រូវបានរៀបចំឡើង នៅទីក្រុងវីយែន ក្នុងឆ្នាំ ១៩៩៣ សុំឲ្យរដ្ឋ និងស្ថាប័នទាំងអស់ ដាក់បញ្វូលសិទ្ធិមនុស្ស ច្បាប់មនុស្សធម៌ ប្រជាធិបតេយ្យ និងនីតិរដ្ឋ ទៅក្នុងកម្មវិធីសិក្សារបស់គ្រឹះស្ថានអប់រំទាំងអស់ និងសេចក្តីថ្លែងការណ៍របស់សន្និសីទនេះដែលលើកឡើងថា ការអប់រំសិទ្ធិមនុស្ស គួរតែរួមបញ្ចូលសន្តិភាព ប្រជាធិបតេយ្យ ការអភិវឌ្ឍ និងយុត្តិធម៌សង្គម ដូចមានចែងនៅក្នុងលិខិ- តុបករណ៍សិទ្ធិមនុស្សអន្តរជាតិ និងតំបន់ ដើម្បីសម្រេចឲ្យបាននូវការស្វែងយល់ និងការយល់ដឹង ក្នុងគោលបំណង ពង្រឹងការប្តេជ្ញាចិត្តជាសកលចំពោះសិទ្ធិមនុស្ស ។
  
ដោយរំលឹកឡើងវិញ​អំពីលទ្ធផលនៃកិច្ចប្រជុំកំពូលពិភពលោកឆ្នាំ ២០០៥ ដែលក្នុងនោះ ប្រមុខរដ្ឋ និងប្រមុខ​រដ្ឋាភិបាល បានគាំទ្រដល់ការលើកកម្ពស់ការអប់រំ និងការរៀនសូត្រអំពីសិទ្ធិមនុស្សនៅគ្រប់លំដាប់ថ្នាក់ទាំងអស់ ក្នុង នោះ​រួមមាន តាមរយៈការអនុវត្តកម្មវិធីពិភពលោកសម្រាប់ការអប់រំសិទ្ធិមនុស្ស​ និងលើកទឹកចិត្តដល់រដ្ឋទាំងអស់ឲ្យ​រៀបចំកិច្ចផ្តួចផ្តើមនៅក្នុងផ្នែកនេះ ។

​ ដែលត្រូវញ៉ាំងឲ្យចង់ ដោយបំណងប្រាថ្នាបញ្ជូនសារដ៏សំខាន់ ទៅសហគមន៍អន្តរជាតិ ដើម្បីពង្រឹងកិច្ចខិតខំ ប្រឹងប្រែងក្នុងការអប់រំ និងបណ្តុះបណ្តាលសិទ្ធិមនុស្ស តាមរយៈ ការប្តេជ្ញាចិត្តរួមគ្នាពីគ្រប់អ្នកពាក់ព័ន្ធទាំងអស់ ។
សូមប្រកាសដូចតទៅនេះ៖
មាត្រា ១: 
១.
មនុស្សរាល់រូប មានសិទ្ធិដឹង ស្វែងរក និងទទួលព័ត៌មានអំពីសិទ្ធិមនុស្ស និងសេរីភាពជាមូលដ្ឋានទាំងអស់ និងមានលទ្ធភាពទទួលបានការអប់រំ និងបណ្តុះបណ្តាលសិទ្ធិមនុស្ស ។
២.
ការអប់រំ និងបណ្តុះបណ្តាលសិទ្ធិមនុស្ស មានលក្ខណៈចាំបាច់ចំពោះការលើកកម្ពស់ការគោរពជាសកល និង​ការប្រតិបត្តិតាមសិទ្ធិមនុស្ស និងសេរីភាពជាមូលដ្ឋានទាំងអស់ ស​ម្រាប់ទាំងអស់គ្នា ដោយអនុលោមតាម​គោលការណ៍ សកលភាព អវិភាគីយភាព អន្តរានិស្សរភាពនៃសិទ្ធិមនុស្ស ។
៣.
ការទទួលបានសិទ្ធិមនុស្សទាំងអស់ប្រកបដោយប្រសិទ្ធភាព ជាពិសេស សិទ្ធិទទួលបានការអប់រំ និងលទ្ធភាព ទទួលបានព័ត៌មាន ជួយឲ្យមានលទ្ធភាពទទួលបានការអប់រំ និងបណ្តុះបណ្តាលសិទ្ធិមនុស្ស ។
មាត្រា ២:
១.
ការអប់រំ​ និងបណ្តុះបណ្តាលសិទ្ធិមនុស្ស​ មានគ្រប់សកម្មភាពទាំងអស់ ដូចជា អប់រំ បណ្តុះបណ្តាល ព័ត៌មាន ការលើកកម្ពស់ការយល់ដឹង និងការរៀនសូត្រ ដែលមានគោលបំណងលើកកម្ពស់ការគោរពជាសកល និង ការប្រតិបត្តិតាមសិទ្ធិមនុស្ស និងសេរីភាពជាមូលដ្ឋានទាំងអស់ ហើយហេតុដូច្នេះ វារួមចំណែកក្នុងការបង្ការ-ទប់ស្កាត់ អំពើហិង្សា​ និង​ការរំលោភបំពានលើសិទ្ធិមនុស្ស​​ និងអ្វីៗផ្សេងទៀត ដោយផ្តល់ដល់ប្រជាជននូវចំណេះដឹង​ និងជំនាញ ព្រមទាំងការស្វែងយល់​ និងអភិវឌ្ឍឥរិយាបថ និងការប្រព្រឹត្ត ដើម្បីផ្តល់សិទ្ធិ ឬ អំណាចដល់ពួកគេ ដើម្បីរួមចំណែក ក្នុងការបង្កើត និងលើកកម្ពស់វប្បធម៌សកលនៃសិទ្ធិមនុស្ស ។
២.
ការអប់រំ និងបណ្តុះបណ្តាលសិទ្ធិមនុស្ស រួមបញ្ចូលៈ
(ក) ការអប់រំអំពីសិទ្ធិមនុស្ស ដែលរួមបញ្ចូលការផ្តល់ចំណេះដឹង និងការស្វែងយល់អំពីបទដ្ឋាន និង គោលការណ៍សិទ្ធិមនុស្ស ដែលជាតម្លៃបង្កើតមូលដ្ឋានសម្រាប់ទ្រទ្រង់សិទ្ធិមនុស្ស និងយន្តការសម្រាប់ការពារ សិទ្ធិមនុស្ស ។
(ខ) ការអប់រំ តាមរយៈ សិទ្ធិមនុស្ស ដែលរួមបញ្ចូលការរៀនសូត្រ និងការបង្រៀន តាមវិធីមួយដែលគោរពទាំង​សិទ្ធិរបស់អ្នកអប់រំ និងអ្នករៀនសូត្រ ។
(គ) ការអប់រំ ដើម្បីសិទ្ធិមនុស្ស ដែលរួមបញ្ចូលការផ្តល់សិទ្ធិ ឬអំណាចដល់ប្រជាជន ដើម្បីទទួលបាន និង ប្រើប្រាស់សិទ្ធិរបស់ពួកគេ និងគោរព និងប្រតិបត្តិតាមសិទ្ធិរបស់អ្នកដទៃ ។
មាត្រា ៣:
១. 
ការអប់រំ និងបណ្តុះបណ្តាលសិទ្ធិមនុស្ស គឺជាដំណើរការយូរអង្វែងដែលពាក់ព័ន្ធនឹងមនុស្សគ្រប់វ័យ ។
២.
ការអប់រំ និងបណ្តុះបណ្តាលសិទ្ធិមនុស្ស ពាក់ព័ន្ធគ្រប់ផ្នែកទាំងអស់នៃសង្គម នៅគ្រប់លំដាប់ថ្នាក់ទាំងអស់​ក្នុងនោះរួមមាន មត្តេយ្យសិក្សា បឋមសិក្សា មធ្យមសិក្សា​​ និងឧត្តមសិក្សា​ ផងដែរ ដោយពិចារណាទៅលើបណ្ឌិត សភាសេរី ក្នុងករណីដែលអាចអនុវត្តបាន និងគ្រប់រូបភាពនៃការអប់រំ ការបណ្តុះបណ្តាល និងការរៀនសូត្រ ទោះជាក្នុង មជ្ឈដ្ឋានសាធារណៈ ឬ ឯកជន ផ្លូវការ ក្រៅផ្លូវការ ឬ ក្រៅប្រព័ន្ធ ។  ការអប់រំ និងបណ្តុះបណ្តាលសិទ្ធិមនុស្ស ក៏ រួមបញ្ចូលការ​បណ្តុះបណ្តាលវិជ្ជាជីវ ផងដែរ ជាពិសេស ការបណ្តុះបណ្តាលគ្រូបង្គោល គ្រូបង្រៀន និងមន្ត្រីរបស់រដ្ឋ ការអប់រំបន្ត ប្រជាសម្ព័ន្ធ
សិក្សា និងព័ត៌មានសាធារណៈ និងសកម្មភាពលើកកម្ពស់ការយល់ដឹង ។
៣.
ការអប់រំ និងបណ្តុះបណ្តាលសិទ្ធិមនុស្ស គួរតែប្រើប្រាស់ភាសា និងវិធីសាស្ត្រ ដែលសមស្របនឹងក្រុម គោលដៅ ដោយពិចារណាទៅលើតម្រូវការ និងល័ក្ខខ័ណ្ឌជាក់លាក់របស់ក្រុមទាំងនោះ ។
មាត្រា ៤:
ការអប់រំ និងបណ្តុះបណ្តាលសិទ្ធិមនុស្ស គួរតែផ្អែកទៅលើគោលការណ៍នៃសេចក្តីប្រកាសជាសកលស្តីពី សិទ្ធិមនុស្ស និងសន្ធិសញ្ញា និងលិខិតុបករណ៍ដែលពាក់ព័ន្ធ ក្នុងគោលបំណងៈ 
(ក) លើកកម្ពស់ការយល់ដឹង ស្វែងយល់ និងព្រមទទួលយកនូវបទដ្ឋាន និងគោលការណ៍សិទ្ធិមនុស្សជា សកល ក៏ដូចជា ការធានានៅកម្រិតអន្តរជាតិ​ តំបន់ និងជាតិ ដើម្បីការពារសិទ្ធិមនុស្ស និងសេរីភាពជាមូលដ្ឋាន ។
(ខ) ការបង្កើតវប្បធម៌សកលនៃសិទ្ធិមនុស្ស ដែលក្នុងនោះ មនុស្សរាល់រូប យល់ដឹងអំពីសិទ្ធិ និងការទទួល ខុសត្រូវរបស់​​ខ្លួនផ្ទាល់ក្នុងរឿងសិទ្ធិរបស់អ្នកដទៃ និងលើកកម្ពស់ការអភិវឌ្ឍបុគ្គល ឲ្យក្លាយជាសមាជិកប្រកបដោយការ ទទួលខុសត្រូវរបស់សង្គមមួយដែលមានសេរីភាព សន្តិភាព ពហុបក្ស និងបរិយាប័ន្ន ។
(គ) ការបន្តសម្រេចឲ្យបាននូវសិទ្ធិមនុស្សទាំងអស់ប្រកបដោយប្រសិទ្ធភាព និងការលើកកម្ពស់ការអត់អោន ការមិនរើសអើង និងសមភាព ។
(ឃ) ការធានាឲ្យមាន​​​​​​​​​​ឱកាសស្មើគ្នាសម្រាប់ទាំងអស់គ្នា តាមរយៈ លទ្ធភាពទទួលបានការអប់រំ និងការបណ្តុះ បណ្តាលសិទ្ធិមនុស្សប្រកបដោយគុណភាព ដោយគ្មានការរើសអើង ។
(ង) ការរួមចំណែកក្នុងការបង្ការ-ទប់ស្កាត់អំពើហិង្សា និងការរំលោភបំពានលើសិទ្ធិមនុស្ស និងរួមចំណែកក្នុង ការប្រយុទ្ធ និងលុបបំបាត់ចោលរាល់ទម្រង់រើសអើង ការប្រកាន់ជាតិសាសន៍ ការចាត់ទុកជាតួយ៉ាង និងអំពើញុះញង់ បណ្តាលឲ្យមានការស្អប់ខ្ពើម និងឥរិយាបថប្រកបដោយគ្រោះថ្នាក់ និងបុរេនិច្ឆ័យ​ ដែលជាមូលដ្ឋាននៃសិទ្ធិមនុស្ស ។  
មាត្រា ៥:
១.
ការអប់រំ និងបណ្តុះបណ្តាលសិទ្ធិមនុស្ស ទោះជា ត្រូវផ្តល់ដោយតួអង្គសាធារណៈ ឬ តួអង្គឯកជន ត្រូវផ្អែក ទៅលើគោលការណ៍សមភាព ជាពិសេស រវាង ក្មេងស្រី និងក្មេងប្រុស និងរវាង ស្ត្រី និងបុរស សេចក្តីថ្លៃថ្នូររបស់មនុស្ស បរិយាប័ន្ន និងការមិនរើសអើង ។
២​.
ការអប់រំ និងបណ្តុះបណ្តាលសិទ្ធិមនុស្ស គួរតែផ្តល់លទ្ធភាពទទួលបាន និងត្រូវរៀបចំឲ្យមានសម្រាប់មនុស្ស គ្រប់រូប និងគួរតែពិចារណាទៅលើបញ្ហាប្រឈម និងឧបសគ្គដោយឡែក ដែលជនស្ថិតក្នុងស្ថានភាពងាយរងគ្រោះ និងបាត់បង់ឱកាស ប្រឈមមុខ ព្រមទាំងតម្រូវការ និងការរំពឹងទុករបស់ពួកគេ និងក្រុមមនុស្សផ្សេងទៀត ក្នុងនោះរួម មានជនពិការ ផងដែរ ដើម្បីលើកកម្ពស់ការផ្តល់សិទ្ធិ ឬអំណាច និងការអភិវឌ្ឍមនុស្ស និងរួមចំណែកក្នុងការលុបបំបាត់ ចោលបុព្វហេតុ ដែលជាប្ញសគល់នៃអបរិយាប័ន្ន ឬ អារ​ម្មណ៍មិនទទួលបានការយកចិត្តទុកដាក់ ក៏ដូចជា ជួយឲ្យ មនុស្សរាល់រូប ប្រើប្រាស់សិទ្ធិទាំងអស់របស់ខ្លួន ។ 
៣.
ការអប់រំ និងបណ្តុះបណ្តាលសិទ្ធិមនុស្ស គួរតែរួមបញ្ចូល និងធ្វើឲ្យមានបរិបូណ៍ ក៏ដូចជា ទាញចេញនូវការ ជំរុញចិត្ត ពីនានាភាពនៃអារ្យធម៌ សាសនា វប្បធម៌ និងប្រពៃណីរបស់ប្រទេសផ្សេងៗគ្នា ដោយសារកត្តានេះ ត្រូវបាន ឆ្លុះបញ្ចាំងនៅក្នុងសកលភាពនៃសិទ្ធិមនុស្ស ។
៤.
ការអប់រំ និងបណ្តុះបណ្តាលសិទ្ធិមនុស្ស គួរតែពិចារណាទៅលើកាលៈទេសៈខុសៗគ្នានៃសេដ្ឋកិច្ច សង្គមកិច្ច និងវប្បធម៌ ទន្ទឹមនឹងនេះ លើកកម្ពស់កិច្ចផ្តួចផ្តើមនៅក្នុងមូលដ្ឋាន ដើម្បីលើកទឹកចិត្តឲ្យមានភាពជាម្ចាស់លើគោលដៅ រួមនៃការសម្រេចឲ្យបាននូវសិទ្ធិមនុស្សទាំងអស់ សម្រាប់ទាំងអស់ ។
មាត្រា ៦:
១.
ការអប់រំ និងបណ្តុះបណ្តាលសិទ្ធិមនុស្ស គួរតែឆ្លៀតយកប្រយោជន៍ និងប្រើប្រាស់ជាប្រយោជន៍នូវបច្វេកវិទ្យា ព័ត៌មាន និងគមនាគមន៌ ក៏ដូចជា ប្រព័ន្ធផ្សព្វផ្សាយ ដើម្បីលើកកម្ពស់សិទ្ធិមនុស្ស និងសេរីភាពជាមូលដ្ឋានទាំងអស់ ។
២.
សិល្បៈ គួរតែត្រូវបានលើកទឹកចិត្តឲ្យប្រើប្រាស់ជាមធ្យោបាយសម្រាប់ការបណ្តុះបណ្តាល និងលើកកម្ពស់ការ យល់ដឹង នៅក្នុងវិស័យសិទ្ធិមនុស្ស ។
មាត្រា ៧:
១.
រដ្ឋ និងក្នុងករណីដែលអាចអនុវត្តបាន អាជ្ញាធរជាតិពាក់ព័ន្ធផងដែរ មានការទទួលខុសត្រូវជាចម្បង ក្នុងការ លើកកម្ពស់ និង​ធានាឲ្យមានការអប់រំ និងការបណ្តុះបណ្តាលសិទ្ធិមនុស្ស ដែលត្រូវបានរៀបចំឡើង និងអនុវត្ត តាម ស្មារតីនៃការចូលរួម បរិយាប័ន្ន និងការទទួលខុសត្រូវ ។
២.
រដ្ឋ គួរតែបង្កើតឲ្យមានបរិយាកាសប្រកបដោយសុវត្ថិភាព និងអំណោយផលសម្រាប់ការចូលរួមរបស់សង្គម ស៊ីវិល វិស័យឯកជន និងអ្នកពាក់ព័ន្ធផ្សេងទៀត ក្នុងការអប់រំ និងបណ្តុះបណ្តាលសិទ្ធិមនុស្ស ដែលក្នុងនោះ សិទ្ធិមនុស្ស និងសេរីភាពជាមូលដ្ឋានរបស់មនុស្សទាំងអស់ ក្នុងនោះរួមមាន អ្នកចូលរួមក្នុងដំណើរការ ផងដែរ ត្រូវបានការពារយ៉ាង ពេញ ។ 
៣.
រដ្ឋ គួរតែអនុវត្តវិធានការ រៀងៗខ្លួន និងតាមរយៈ ជំនួយ និងកិច្ចសហប្រតិបត្តិការអន្តរជាតិ ដើម្បីធានាឲ្យមាន ការអនុវត្តប្រកបដោយភាពជឿនលឿននូវការអប់រំ និងបណ្តុះបណ្តាលសិទ្ធិមនុស្ស ដោយប្រើប្រាស់ធនធានរបស់ខ្លួន ដែលមាន​ក្នុងបរិមាណដ៏ខ្ពស់បំផុត តាមមធ្យោបាយសមស្រប ក្នុងនោះរួមមាន ការអនុម័តវិធានការច្បាប់ និងរដ្ឋបាល និងគោលនយោបាយ ។
៤.
រដ្ឋ និងក្នុងករណីដែលអាចអនុវត្តបាន អាជ្ញាធរជាតិពាក់ព័ន្ធផងដែរ គួរតែធានាឲ្យមានការបណ្តុះបណ្តាលគ្រប់ គ្រាន់លើផ្នែកសិទ្ធិមនុស្ស និងក្នុងករណីចាំបាច់ ច្បាប់មនុស្សធម៌អន្តរជាតិ និងច្បាប់ព្រហ្មទណ្ឌអន្តរជាតិផងដែរ ដល់ មន្ត្រីរបស់រដ្ឋ មន្ត្រីរាជការ​ស៊ីវិល ចៅក្រម មន្ត្រីអនុវត្តន៍ច្បាប់ និងកងកម្លាំងយោធា ក៏ដូចជា លើកកម្ពស់ការបណ្តុះ បណ្តាលឲ្យបានគ្រប់គ្រាន់លើផ្នែកសិទ្ធិមនុស្សដល់គ្រូបង្រៀន គ្រូបង្គោល និងអ្នកអប់រំផ្សេងទៀត និងបុគ្គលិកក្នុងវិស័យ ឯកជនដែលបំពេញមុខងារជំនួសមុខឲ្យរដ្ឋ ។  
មាត្រា ៨:
១.
រដ្ឋ គួរតែរៀបចំ ឬ លើកកម្ពស់ការរៀបចំយុទ្ធសាស្ត្រ និងគោលនយោបាយ នៅថ្នាក់ណាមួយសមស្រប និង ក្នុងករណីចាំបាច់ រៀបចំផែនការសកម្មភាព និងកម្មវិធី ដើម្បីអនុវត្តការអប់រំ និងបណ្តុះបណ្តាលសិទ្ធិមនុស្ស ដូចជា តាម​រយ
ៈ ការធ្វើសមាហរ័ណកម្មការអប់រំ និងបណ្តុះបណ្តាលសិទ្ធិមនុស្សទៅក្នុងកម្មវិធីសិក្សានៅតាមសាលារៀន និងកម្មវិធី បណ្តុះបណ្តាល ។ ប្រសិនបើត្រូវធ្វើដូច្នេះ រដ្ឋទាំងនោះ គួរតែពិចារណាទៅលើកម្មវិធីពិភពលោកដើម្បីការអប់រំសិទ្ធិ មនុស្ស និងតម្រូវការ និងអាទិភាពជាក់លាក់នៅថ្នាក់ជាតិ និងមូលដ្ឋាន ។
២. 
ទស្សនាទាន ការអនុវត្ត និងការវាយតម្លៃ និងការអនុវត្តបន្តចំពោះយុទ្ធសាស្ត្រ ផែនការសកម្មភាព គោល- នយោបាយ និងកម្មវិធីបែបហ្នឹង គួរតែជំរុញឲ្យមានការចូលរួមពាក់ព័ន្ធពីសំណាក់អ្នកពាក់ព័ន្ធទាំងអស់ ក្នុងនោះរួមមាន វិស័យឯកជន សង្គមស៊ីវិល និងស្ថាប័នជាតិទទួលបន្ទុកសិទ្ធិមនុស្សផងដែរ ដោយលើកកម្ពស់កិច្ចផ្តួចផ្តើមអ្នកពាក់ព័ន្ធ ពហុភាគី ក្នុងករណីចាំបាច់ ។ 
មាត្រា ៩:

រដ្ឋ គួរតែលើកកម្ពស់ការបង្កើត ការអភិវឌ្ឍ និងការពង្រឹងស្ថាប័នសិទ្ធិមនុស្សប្រកបដោយប្រសិទ្ធភាព និង ឯករាជ្យ ដើម្បីអនុលោមតាមគោលការណ៍ទាក់ទងទៅនឹងលក្ខន្តិកៈនៃស្ថាប័នជាតិ​ សម្រាប់លើកកម្ពស់ និងការពារសិទ្ធិ មនុស្ស (“គោលការណ៍ក្រុងប៉ារីស”)
 ដោយទទួលស្គាល់ថា ស្ថាប័នជាតិទទួលបន្ទុកសិទ្ធិមនុស្ស អាចមានតួនាទីសំខាន់ ក្នុងនោះរួមមាន ក្នុងករណីចាំបាច់ តួនាទីសម្របសម្រួល ក្នុងការលើកកម្ពស់ការអប់រំ និងបណ្តុះបណ្តាលសិទ្ធិ​មនុស្ស ផងដែរ ដោយលើកកម្ពស់ការយល់ដឹង និងការកៀងគរតួអង្គសាធារណៈ និងឯកជនដែលពាក់ព័ន្ធ និងអ្វីៗផ្សេងទៀត ។
មាត្រា ១០:
១.
តួអង្គផ្សេងទៀត នៅក្នុងសង្គម ក្នុងនោះរួមមាន គ្រឹះស្ថានអប់រំ ប្រព័ន្ធផ្សព្វផ្សាយ គ្រួសារ សហគមន៍មូលដ្ឋាន ស្ថាប័នសង្គមស៊ីវិល ក្នុងនោះរួមមាន អង្គការមិនមែនរដ្ឋាភិបាល អ្នកការពារសិទ្ធិមនុស្ស និងវិស័យឯកជន និងអ្វី ផ្សេងទៀត មានតួនាទីសំខាន់ក្នុងការលើកកម្ពស់ និងផ្តល់ការអប់រំ និងបណ្តុះបណ្តាលសិទ្ធិមនុស្ស ។ 
២.
ស្ថាប័នសង្គមស៊ីវិល វិស័យឯកជន និងអ្នកពាក់ព័ន្ធផ្សេងទៀត ត្រូវបានលើកទឹកចិត្ត ដើម្បីធានាឲ្យមានការ អប់រំ និងបណ្តុះបណ្តាលសិទ្ធិមនុស្សសម្រាប់បុគ្គលិក និងមន្ត្រីបម្រើការងាររបស់ខ្លួន ។
មាត្រា ១១:
អង្គការសហប្រជាជាតិ និងអង្គការកម្រិតអន្តរជាតិ និងតំបន់ គួរតែផ្តល់ការអប់រំ និងបណ្តុះបណ្តាលសិទ្ធិ មនុស្សដល់មន្ត្រីស៊ីវិលរបស់ខ្លួន និងកងកម្លាំងយោធា និងនគរបាល ដែលកំពុងបម្រើការនៅក្រោមអាណត្តិរបស់ខ្លួន ។
មាត្រា ១២:
១​​​​​​​​​​​​​​​​​​​​​​​​​​​​​​.
កិច្ចសហប្រតិបត្តិការនៅគ្រប់លំដាប់ថ្នាក់ទាំងអស់ គួរតែគាំទ្រ និងពង្រឹងកិច្ចខិតខំប្រឹងប្រែងនៅកម្រិតជាតិ ក្នុងនោះរួមមាន ក្នុងករណីដែលអាចអនុវត្តបាន នៅកម្រិតមូលដ្ឋានផងដែរ ដើម្បីអនុវត្តការអប់រំ និងបណ្តុះបណ្តាល សិទ្ធិមនុស្ស ។
២.
កិច្ចខិតខំប្រឹងប្រែងបន្ថែម​​ និងដែលមានលក្ខណៈសម្របសម្រួល នៅកម្រិតអន្តរជាតិ តំបន់ ជាតិ និងមូលដ្ឋាន អាចរួមចំណែកដល់ការអនុវត្តការអប់រំ និងបណ្តុះបណ្តាលសិទ្ធិមនុស្សឲ្យកាន់តែមានប្រសិទ្ធភាពថែមទៀត ។
៣.
ការផ្តល់មូលនិធិតាមការស្ម័គ្រចិត្តដល់គម្រោង និងកិច្ចផ្តួចផ្តើមនានាលើវិស័យអប់រំ និងបណ្តុះបណ្តាលសិទ្ធិ មនុស្ស គួរតែត្រូវបានលើកទឹកចិត្ត ។
មាត្រា ១៣:
១.
យន្តការសិទ្ធិមនុស្សកម្រិតអន្តរជាតិ និងតំបន់ គួរតែពិចារណាទៅលើការអប់រំ និងបណ្តុះបណ្តាលសិទ្ធិមនុស្ស នៅក្នុងការងាររបស់យន្តការ ទៅតាមអាណត្តិរបស់យន្តការនីមួយៗ ។
២.
រដ្ឋ ត្រូវបានលើកទឹកចិត្តឲ្យដាក់បញ្ចូលព័ត៌មានស្តីពីវិធានការដែលខ្លួនបានអនុម័ត លើវិស័យអប់រំ និងបណ្តុះ- បណ្តាលសិទ្ធិមនុស្ស ទៅក្នុងរបាយការណ៍របស់ខ្លួនដែលត្រូវចែកជូនទៅយន្តការសិទ្ធិមនុស្សដែលពាក់ព័ន្ធ ។
មាត្រា ១៤:

រដ្ឋ គួរតែអនុវត្តវិធានការសមស្រប ដើម្បីធានាឲ្យមានការអនុវត្តប្រកបដោយប្រសិទ្ធភាព និងការអនុវត្តបន្តនូវ សេចក្តីប្រកាសនេះ និងរៀបចំឲ្យមានធនធានចាំបាច់សម្រាប់ការអនុវត្តសេចក្តីប្រកាសនេះ ។
� សូមមេត្តាពិនិត្យមើលឯកសារផ្លូវការរបស់មហាសន្និបាតអង្គការសហប្រជាជាតិ ក្នុងសម័យប្រជុំលើកទី ៦៦ ឯកសារបន្ថែមលេខ ៥៣ (A/66/53) ជំពូកទី I ។ 


� សេចក្តីសម្រេចចិត្តលេខ ២១៧ A(III) ។


� សូមមើលសេចក្តីសម្រេចចិត្តលេខ ២២០០ A(III) ត្រង់ឧបសម្ព័ន្ធ ។


� សូមមើលកថាខ័ណ្ឌទី ៧៩ និង ៨០ ក្នុងផ្នែក II.D ជំពូកទី III នៃរបាយការណ៍ A/CONF 157/24 (ភាគ I) ។ 


� សូមមើលកថាខ័ណ្ឌទី ១៣១ នៃសេចក្តីសម្រេចចិត្តលេខ ៦/១ ។


� ឧបសម្ព័ន្ធនៃសេចក្តីសម្រេចចិត្តលេខ ៤៨/១៣៤ ។

